
Oos-Kaapland stel ’n welstandsprogram bekend

Die Here is my herder; niks sal my ontbreek nie. Hy laat my neerlê in groen weivelde; 
na waters waar rus is, lei Hy my heen. (Psalm 23: 1-2, AFR33/53)

Die Ringskommissie van Oos-Kaapland het besluit om aan die welstand van predikante 
aandag te gee, aangesien koste en afstand dit moeilik maak om by al die programme en 
dienste van die Kerk in te skakel.

Die tema van rus en groen weivelde uit Psalm 23 (AFR33/53) – Hy laat my neerlê in 
groen weivelde; na waters waar rus is, lei Hy my heen – het gelei tot die opstel van 
’n welstandsprogram en die vestiging van ’n retraite in die Karoo. Die program benader 
predikante as komplekse, unieke en multidimensionele persone en fokus op vyf areas van 
welstand: sosiaal, fisies, intellektueel, emosioneel en geestelik. Deelname is nie net vir die 
predikante nie, maar sluit hul gades en kinders in.

Navorsing toon dat werknemers wat deelneem aan welstandsprogramme fikser en 
produktiewer is, met ’n hoër vlak van motivering as dié wat nie na hul gesondheid en 
chroniese kondisies kyk nie.

Wanneer predikante verstaan wat welstand alles behels en hoe dit op die bediening 
impakteer, word hulle afgerig om proaktiewe doelwitte rondom die vyf areas van welstand 
uit te werk en gesonde gewoontes op ’n daaglikse basis aan te leer. Die doelwitte word 
gemonitor en aangepas.

In 2021 is die doel en inhoud van die program aan predikante en ringsgemeentes 
bekendgestel en positief ontvang. Die hele ringsvergadering van 2022 is daaraan gewy. 
Dankie vir wat julle doen, dit is lankal nodig en Ons sal sorg dat ons predikant die retraite 
bywoon, was die kommentaar vanuit kerkrade en het gewys dat hulle wou deelneem.

Die gades wat die retraite bygewoon het, kon vertel hoe die predikant se stres oorspoel na 
die gesin en hoe dit hulle isoleer. Die kinders wat in pastorieë grootword, het hul gevoelens 
beskryf. Dit is soos om in ’n visbak te leef. Die ontlonting, opbou, liefde en aandag in die 
droë weivelde van die Karoo lei jaarliks tot rus en vrede, en planne vir die toekoms.

Ons is dankbaar dat die Sentrum vir Gemeentelike Bediening (SGB) die ring met fondse kon 
ondersteun. Ringe kan gerus met die SGB skakel indien daar behoefte is aan befondsing. 
Hulle kan ook skakel met ds Denise Schmidt, skriba van die ring van Oos Kaapland, oor 
die funksionering van die program.

Ds Danie Taljard, Sionshoogte

Webblad van die 
Hervormde Kerk
www.nhka.org

Nuus, berigte en 
kort kommentaar

(uiters 100 woorde) 
aan 

produksie@nhk.co.za

Om Blitspos te 
ontvang, stuur  ’n 

e-pos na 
bladuitleg@nhk.co.za 
of grafies@nhk.co.za 

en versoek dat 
u naam op die 
versendingslys 
geplaas word

blitspos
Jaargang 15 – Uitgawe 34 29 September 2022

Die redaksie aanvaar 
verantwoordelikheid 

vir die inhoud. 
Menings deur 

skrywers uitgespreek, 
is egter nie 

noodwendig die 
beleid of standpunt 
van die Hervormde 

Kerk nie.

www.nhka.org
produksie@nhk.co.za
mailto:bladuitleg@nhk.co.za
mailto:grafies@nhk.co.za


2

Dr Chris le Roux

Lief en leed

 • Ds GPJ (Gerhard) Stoltz (ADV) is op Sondag 25 September in Gemeente Westonaria 
bevestig. Op die foto van links na regs is ds Stoltz, dr Ernest Marran, dr Johan van Staden 
en ds Herman Meyer. 

 • Willem Akkerhuys Dreyer nr 3 is op 16 September 2022 gebore. Op die foto is die trotse 
pa, ds Willem Dreyer van Delareyville, en die geseënde prof Wim Dreyer van UP saam met 
die kleinding. Baie geluk aan ds Willem en Hananja, en prof Wim en Gerda –  dit is Ouma 
en Oupa se sewende kleinkind!  

 • Die volgende predikante verjaar tot 7 Oktober, en word hartlik geluk gewens:

 ○ Donderdag 29 September: Ds BM (Buddie) Dupper (69) (emeritus/Pongola)
 ○ Sondag 2 Oktober: Ds CJ (Charel) van der Berg (65) (Pietermaritzburg) 
 ○ Dinsdag 4 Oktober: Di AC (Anel) Boshoff (27) (beroepafwagtend) en   

 SA (Schalk) Kok (56) (Potchefstroom-Noord) 
 ○ Woensdag 5 Oktober: Ds L (Leon) Janse van Rensburg (55) (Namibkus)  
 ○ Donderdag 6 Oktober: Di E (Etienne) Verhage (69) (emeritus) en    

 PF (Frikkie) Viljoen (67) (emeritus) 
 ○ Vrydag 7 Oktober: Dr PJ (Paul) de Beer (83) (emeritus) en    

 ds S (Steve) Oxton (35) (Wapadrant) 

Gemeentes en bediening

 • Dr C (Chris) le Roux (emeritus) het ’n beroep ontvang na Stellenbosch (deeltyds). 

 • Daar sal ’n uitstaltafel van die SP Engelbrecht-museum by die AKV wees, van 2 tot 6 
Oktober. Gedenkmunte, plakkate, boeke en dies meer sal verkoop word. Museumvoorwerpe 
kan ook besigtig word. Skenkings van voorwerpe sal ontvang word.

 • Werkruimte vir deeltydse bediening: Gemeentes Vryheid en Utrecht. Na die vertrek 
van ds JH Kay het hierdie werkruimte vakant geraak. Hiermee word die werkruimte 
bekendgestel en belangstellende predikante versoek om kennis te neem en met dr Piet 
Steenkamp in verbinding te tree.

Aard en omvang. Van die predikant word verwag om die werkruimte vir nege dae per 
maand te beset. Huisvesting vir die periode word voorsien in ’n toegeruste woonstel in die 
skoolkoshuis in Vryheid. Etes is ingesluit. Van die predikant word verwag om op ’n Vrydag 
na Vryheid te reis en eredienste in Utrecht en Vryheid te lei. Gedurende die week tussen 
die twee Sondae sal die predikant in Vryheid ’n pastorale funksie verrig, veral gefokus 
op lidmate van die gemeente wat kerklos geraak het. Eredienste sal ook op die tweede 
Sondag in albei gemeentes gelei word. Indien daar ’n behoefte in Utrecht bestaan, sal van 
die persoon verwag word om ook in Utrecht pastorale werk te verrig.

Utrecht. Die gemeente bestaan uit ongeveer 17 aktiewe lidmate, waarvan die meerderheid 
bo 60 jaar oud is. Utrecht se kerkraad verwag slegs eredienste, en indien dit nodig is en daar 
’n spesifieke behoefte bestaan, sal van die predikant verwag word om pastorale aandag 
aan dringende nood te verleen.

Vryheid. Die gemeente bestaan uit ongeveer 60 lidmate, waarvan die meerderheid ook bo 
60 jaar oud is. Die kerkraad van Vryheid verwag van die predikant om eredienste te lei en 
om gedurende die week lidmate wat as gevolg van die vertrek van ds Kay kerklos geraak 
het, te besoek met die doel om hulle weer aktief by die gemeente in te skakel.

Eredienstye. Utrecht 08:00; Vryheid 10:00. Albei kerkrade verwag van die predikant 
om goed gefundeerde preke aan te bied wat motiverend en leersaam van aard is. Die 
verwagting is ook om die liturgie in te rig binne die raamwerk van die NHKA se beskouing 
van die erediens as viering van God se genade.



3

Gesprek. Die kerkrade van die gemeentes en die Ringskommissie van Noordelike Natal 
sal ’n voorafgesprek met elke belangstellende persoon voer.

Die predikant sal in albei gemeentes bevestig word.

Oorsig en evaluasie van werksaamhede. Die werksaamhede van die predikant sal 
sesmaandeliks geëvalueer word ten einde die sinvolheid van die bediening te oorweeg en 
om vas te stel of positiewe uitkomste bereik word. Die kerkrade van die gemeentes sal in 
oorleg met die Ringskommissie sodanige evaluering onderneem.

Vergoeding. Die predikant sal vergoed word deur ’n enkele kontantbedrag te voorsien 
wat deur albei gemeentes en die Ringskommissie bekostig sal word. Die vergoeding word 
vasgestel binne die raamwerk van finansiële bekostigbaarheid van die drie vennote wat die 
fondse voorsien.

Navrae kan gerig word aan dr Piet Steenkamp by 082 789 1398.

Vergaderings

 • Sondag 2 – Donderdag 6 Oktober:   73ste AKV

Bybelgenootskap

 • Poste beskikbaar vir Deeltydse Ambassadeurs in die BSA se Noordelike Streek (ou 
Transvaal-gebied).

Die Bybelgenootskap van Suid-Afrika (BSA) se missie is om bekostigbare Bybels in al 
die tale van die mense van Suid-Afrika beskikbaar te stel. Die BSA is een van 150 
Bybelgenootskappe in die wêreld. Daar bestaan ’n lang en noue vennootskap tussen 
die BSA en die NHKA. Die uitkoms van die proses van herstrukturering in die BSA was 
onder andere dat die voltydse organiserende sekretarisse vervang word met deeltydse 
ambassadeurs.

Posbeskrywing
Die pos is daarop gemik om die verhouding van die BSA met gemeentes van die NHKA 
in stand te hou en te versterk. Van die persoon word verwag om ten minste twee dae 
(16 uur) per week aan die werk van die BSA af te staan. Dit sluit in twee besoeke per 
maand aan gemeentes op Sondae, die bywoon van ringsvergaderings, betrokkenheid by 
fondsinsamelingsprojekte, en die uitbreiding van die Kerk se donateursbasis. Die persoon 
werk van die huis af. Aan die pos is ’n vergoeding van ten minste R18 000 per maand 
gekoppel, met die moontlikheid van verhoging namate die pos uitbrei.

Die inkomste vanuit die NHKA maak voorsiening dat twee deeltydse ambassadeurs namens 
die Kerk in die Noordelike Streek van die BSA aangestel kan word.

Posvereistes
 ○ Gelegitimeerde predikant van die NHKA jonger as 65 jaar.
 ○ Kennis van en betrokkenheid by die vennootskap tussen die Kerk en die BSA.
 ○ Goeie kommunikasievaardighede in Afrikaans en Engels.
 ○ Goeie menseverhoudings.
 ○ Goeie organisasievermoë en leierskapsvaardighede.
 ○ Positiewe gesindheid teenoor en kennis van die werk van die BSA.
 ○ Kreatiewe denke en vaardighede.

Die aanstellings word gemaak deur die BSA in samewerking met die Kommissie van die AKV 
van die NHKA. Die sluitingsdatum vir aansoeke is 31 Oktober 2022 en diensaanvaarding 
geskied op 1 Januarie 2023 of so gou moontlik daarna. Die reg word voorbehou om nie ’n 
aanstelling uit die aansoekers te maak nie.

Aansoeke moet vergesel word van ’n kort CV en motivering waarin aansoekers aandui 
hoe daar aan die posbeskrywing en posvereistes voldoen word, en kan gestuur word na 
lindeque@biblesociety.co.za.

Kerklike publikasies

 • In die Oktober 2022-uitgawe van Die Hervormer ontleed dr Wouter van Wyk die 
NHKA se huidige benarde situasie van te min predikante en te veel gemeentes. Nándor 
Sarkady vertel die verhaal van Gemeente Midrand, wat nou ontbind en met Gemeente 
Rooihuiskraal saamsmelt. Ds C Johann de Bruin wys ons die groot verskeidenheid stoele 
en sitgoed in die SP Engelbrecht-museum, en dr Johan Dreyer verduidelik waaroor sy 
proefskrif Interpretasieverskille ten opsigte van die natuurwetenskaplike werklikheid – ’n 
reformatories-teologiese beoordeling gaan. Prof Andries van Aarde skryf ’n huldeblyk 
oor prof Gert Pelser, en ds Willem Kok vertel van die Kerk se ingrypende besluit ’n eeu 
gelede om ’n weeshuis tot stand te bring. Ons berig ook oor nog twee van die NHKA se 
emerituspredikante en ’n predikantseun se afsterwe. Bykomend tot die verspreiding van 
die gedrukte weergawe van Die Hervormer, word die artikels van elke uitgawe op die Kerk 
se webblad geplaas, en ’n pdf-weergawe word ook aan predikante en gemeentes gestuur. 

Studentesake

 • Studentebehuising. Gemeente Philadelphia verskaf aan studente veilige behuising by 
Fleur de Lis op die kerkterrein. Dit bestaan uit enkelkamers met gedeelde fasiliteite. Die 
behuising is binne stapafstand van die kampus en winkelsentrums. Skakel dr Sanrie de 
Beer by 083 226 1866 of stuur ’n e-pos na nhkphiladelphia@gmail.com vir meer inligting.

 • Studentebehuising. Gemeente Stellenbosch kan veilige behuising op die kerkterrein 
en op die kampus aan studente verskaf. Dit bestaan uit óf enkelkamers met gedeelde 
fasiliteite, óf eenmenswoonstelle. Skakel dr Chris le Roux by 079 495 3239 of stuur ’n e-pos 
na stellenbosch@nhk.co.za vir meer inligting.

Toerusting

 • Die Hervormde Teologiese Kollege (HTK) bied ’n geleentheid om na prof Jaco Hamman te 
luister. Hy beskik oor uitstekende kennis ten opsigte van die sogenaamde millennials. Hy is 
Suid-Afrikaans gebore en is tans werksaam as direkteur van die departement Teologie en 
Praktyk by  die Vanderbilt Divinity School. Hy is die outeur van verskeie boeke, onder andere 
The Millennial Narrative: Sharing the Good Life with the Next Generation (Abingdon Press, 
2019). Belangstellendes kan die lesing sonder koste aanlyn bywoon. VBO-krediete sal 
toegeken word. Vind die Zoom-skakel in die onderstaande advertensie. 

mailto:lindeque@biblesociety.co.za
mailto:nhkphiladelphia@gmail.com
mailto:stellenbosch@nhk.co.za

’n Gedig 

My oupa Frank

In die huis van my ouers 
staan ’n skildery van my oupa
van ’n ou plaashuis,
daardie huis wat hy moes afteken,
sy pa se naam ontwille.
Daarna moes oupa Frank
met sy vrou en seuns
’n nuwe heenkome soek
en iewers glo in Kuilsrivier
het my pa-hulle ’n holte vir hul voet gevind.
Oor en oor het my oupa 
daardie plaashuis bly skets 
en skilder. Daardie huis wat hom moes toekom: 
’n huis met ’n solder waarop sy seuns kon speel, 
blomme in ’n blombak voor die gewelhuis 
en strak bome wat die herfslig opvang.
Al moes my oupa sy erfgeld wegteken, 
behou hy ten slotte sy reg om te teken.

Joan Hambidge
(Uit: En skielik is dit aand, 2005) 

Fondsinsamelings

 • Oornagfasiliteite: Seniordal. Seniordal beskik oor oornagfasiliteite wat ideaal is vir persone 
wat vergaderings, die AKV of kongresse moet bywoon, of wat dokters moet besoek, of 
verblyf benodig vir familie van persone wat in die hospitaal is. Daar is veilige parkering 
en 24-uur-sekuriteit. Vir navrae oor tariewe en vir besprekings, kontak Salomie Stolz 
gedurende kantoorure 08:00-12:00 by 012 329 4318, of na ure by 083 308 0520.

Barmhartigheid

 • Athalia Uitreik in Bloemfontein
Verblyf vir en versorging van bejaardes en persone met gestremdhede
Enkel- en deelkamergeriewe in ’n huislike atmosfeer
Verblyf met 3 etes ingesluit
Verblyf sonder versorging R1 700 per maand
24-uur-versorging onderhandelbaar 
(maksimum R8 000 per maand deelkamer)
Navrae: 079 826 6363 / 084 023 0315 / 051 522 6089
navrae@athalia.co.za
www.athalia.co.za

 • Louis Trichardt-behuisingskompleks vir bejaardes in Danville, Pretoria, bied kamer-
geriewe met drie etes per dag teen R4 435 per maand. Vir meer inligting, kontak mev Vicky 
Muller by 012 386 5310.

 • Ons Tuis (Andries Marié Oosthuizen) in Parys het tans plek beskikbaar in die tehuise vir 
versorging van verswakte bejaardes teen R9 760 per maand. ’n Volledige versorgingsfasiliteit 
sluit in 24-uur-versorging, drie maaltye per dag en sekuriteit. Behuisingsfasiliteite teen 
R5 990 per maand is ook beskikbaar op dieselfde perseel; dit sluit drie etes en weeklikse 
wasgoed en skoonmaak van kamers in asook gratis deelname aan sosiale programme. Vir 
meer besonderhede, skakel matrone Teresa Broodryk by 056 811 2185.

mailto:navrae@athalia.co.za
http://www.athalia.co.za

•	 Seniordal-aftreeoord  
Seniordal is die eiendom van die NHKA se Gemeente Pretoria en spesialiseer in lewens-
regverkope en verhuring aan selfversorgende persone ouer as 55 jaar.  Die oord is geleë in 
Rietondale, Pretoria, wat bekend is as ’n stil, veilige, boomryke omgewing en ’n voëlparadys. 
Seniordal beskik oor 24-uur-veiligheidsdienste en toegangsbeheer, en bestaan uit die 
volgende woonstelle:
Enkelwoonstel (Bachelor): R510 000
Eenslaapkamer: R515 000
1½-slaapkamer: R520 000
Tweeslaapkamer: R560 000
Navrae: Salomie Stolz 012 329 4318 / 083 308 0520

Betaalde advertensies in hierdie nuusbrief

Die koste van advertensies is R250 per plasing (BTW ingesluit). Die verskuldigde bedrag 
moet uitgemaak word aan die Raad van Finansies, ABSA tjekrekening nommer 020-000-
287, takkode 632-005, verwysing: u naam + Blitspos. Neem kennis dat die redaksie in 
uitsonderlike gevalle mag besluit om ’n advertensie nie te plaas nie en die adverteerder se
geld terug te betaal.

Meer besonderhede oor advertensies kan aangevra word van produksie@nhk.co.za.

Gebed voor ’n belangrike vergadering

Hemelse Vader,
ons kom staan vandag voor U,

en ons vra vir u leiding, u wysheid en u bystand
voordat ons met hierdie byeenkoms begin.

Help ons om sinvol gesprek te voer;
bring ons nader aan mekaar,

en help ons om ons geloofsverbintenisse te koester.
Vul ons met u genade, Here God,

terwyl ons besluite neem wat soveel mense kan raak.
Herinner ons deurgaans daaraan

dat alles wat ons hier doen,
alles wat ons hier bewerkstellig,

toegespits moet wees op die waarheid,
op u verheerliking,

en op diens aan ons naaste.
Ons vra al hierdie dinge in u Naam.

Amen.

Ted Torbeck
https://www.xavier.edu/mission-identity/trustees/prayer#

(Afrikaanse verwerking: Tessa Oppermann)

Ds Willem Sauer
Ds Etienne Fourie en dr Johan van Staden
Mev Tessa Oppermann
Mnr Hugo van Niekerk

